
Nafarroako Gobernuak “Hezkuntzaren aldeko gola” kanpainan parte hartuko du
Ekimenaren bidez kalitatezko hezkuntzarako sarbidea bermatu nahi zaie pertsona guztiei
Asteazkena, 2010eko apirilaren 21a.  Nafarroako Gobernuak “Hezkuntzaren aldeko gola” kanpainan parte hartuko duela iragarri du gaur. Kanpaina Hezkuntzaren aldeko Munduko Kanpainak sustatutako ekimena da, FIFArekin batera, eta horren bidez, pertsona guztiei kalitatezko hezkuntzarako sarbidea bermatu nahi zaie. 

Kanpainaren aurkezpena Iruñeko Larrabide Estadioan egin da. Ekitaldian, Foru Gobernuaren aldetik, Alberto Catalán Higueras Hezkuntza kontseilaria eta José Javier Esparza Abaurrea Nafarroako Kirol Institutuko zuzendaria egon dira. Kirol esparrutik, Nacho Monreal Eraso futbolaria, C.A. Osasunakoa, eta Marta Luna Iriarte, Lagunak-ekoa (Barañain) egon dira, baita Nafarroako 270 ikasle ere. 
Antolatzaileek mundu osoko 30 milioi pertsonak gutxienez kanpainan laguntzea nahi dute, Futbolaren Munduko Txapelketa Hegoafrikan egingo dela aprobetxatuz. Interesdunek kanpainan parte har dezakete www.cme-espana.org web orriaren bidez. Bildutako sinadurak datorren irailean aurkeztuko dira Milurtekoko Helburuak Berrikusteko Goi-bileran, New Yorken.

Nafarroan, 33 hezkuntza-zentrotako 9.000 ikasle inguruk hartu dute parte ekimenean. Ekitaldian, zenbait ikaslek aurretik gelan hezkuntzaren finantzaketari eta kalitateari, munduan duen egoerari eta herrien garapenean duen garrantziari buruz egindako lanaren gogoetak irakurri dituzte. 

Hezkuntzaren aldeko Munduko Kanpaina
Hezkuntzaren aldeko Munduko Kanpaina 1999an sortu zen. Nazioarteko koalizioa da eta GKEek, hezkuntza-inguruko sindikatuek, ikastetxeek eta mota askotako gizarte-mugimenduek osatzen dute. Nafarroan, sare honetako kideak dira Alboan, Ayuda en Acción, FERE-CECA eta Tuterako UNED. 

Kanpainak 2000. urteko Dakargo Goi-bilerako konpromisoak osorik betetzea eskatzen du. Dakarren nazioarteko erkidegoak 2015. urtearen aurretik pertsona guztientzako kalitatezko hezkuntzarako sarbidea bermatzeko konpromisoa hartu zuen. Herritarrak mobilizatzea du xede, gobernuei eta nazioarteko erkidegoari, oro har, hitza betetzea eska diezaien. 
2001etik urtero-urtero Hezkuntzaren aldeko Munduko Ekintza Astea (SAME) antolatzen du, UNESCOren laguntzaz. Herritarrak mobilizatzeko astea da, batez ere ikasleak. Horren bidez, HMKren aldarrikapenak gizartera eta arduradun politikoengana helarazi nahi dira. Urtero egiten da apirileko azken astean, Dakargo Goi-bilerako sinadura-ekitaldiaren data berean. 
HMK-k emandako datuen arabera, egoerak hobera egin du azken hamar urteetan. Gaur egun, 40 miloi haur gehiago doaz eskolara eta garatze bideetan helduen alfabetatze-tasa %68 izatetik %77 izatera igaro da 1985-1994 eta 1995-2004 aldien artean. Hala ere, 72 milioi haur eskolatu gabe daude eta 775 milioi helduk ez dituzte irakurmen, idazmen eta kalkulurako oinarrizko gaitasunak. Horietatik %64 emakumeak dira.

30 milioi baino gehiago lankidetzan eta sentsibilizazioan
Nafarroako Gobernuak 2007tik 30 milioi euro inguru bideartu ditu hezkuntzarekin lotutako garapenerako 47 lankidetza-proiektutan hirugarren munduko herrialdeetan. Laguntza hainbat proiektutara bideratu da, hala nola eskolak eraikitzea, azpiegiturak hobetzea, emakumeen lan-sustapena, enplegurako prestakuntza, alfabetatzea eta oinarrizko hezkuntza, irakasleak trebatzeko laguntza, hezkuntzarako sarbidea hobetzea eta sentsibilizazioa, gazte indigenen gaikuntza teknikoa, hezkuntza eta gizarte arloko prestakuntza, trebakuntza informatikoak sendotzea, ikastetxeen ekipamendua eta argindarraren hornidura indartzea. 

Horrez gain, 2005etik 1,5 milioi euro bideratu dira zenbait GKEk Nafarroan garatutako sentsibilizazio eta hezkuntza jardueretarako. 

( Oharra: www.navarra.es helbideko “Berriak” atalean prentsa-ohar honekin lotutako argazki bat eskaintzen da.

